
Gemau iaith Gymraeg rhyngweithiol
Mae Academi Hywel Teifi ym Mhrifysgol Abertawe wedi lansio ei chasgliad cyntaf o gemau iaith rhyngweithiol newydd yn yr iaith Gymraeg. 

Mewn cydweithrediad â chwmni Turnip Starfish o Gaerdydd, mae Academi Hywel Teifi wedi dyfeisio a chreu dwy gêm iaith ag iddynt arwr animeiddiedig newydd sef Glew y Ddraig. Mae un gêm ar gyfer siaradwyr iaith gyntaf, a theitl y gêm honno yw Glew a’r Gwartheg Gwallgof, tra bo’r ail gêm ar gyfer dysgwyr, sef Gwledd Glew. Y mae’r gemau hwyliog, digrif hyn yn cynnig cyfle i siaradwyr Cymraeg o bob oedran roi prawf ar eu gallu yn yr iaith ac i ddysgu trwy ddiddanwch. 

Gobaith arweinwyr y prosiect hwn yw y bydd pobl o bob oedran a gallu ieithyddol yn mwynhau chwarae’r gemau hyn gan eu lawrlwytho i’w cyfrifiaduron, ffonau a’u gwefannau personol. Yn sicr mae cyfle yma i diwtoriaid iaith eu defnyddio fel offeryn addysgu deniadol a difyr o fewn dosbarthiadau iaith Gymraeg pan fod cyfle am rywbeth ysgafnach a chyfle i ddysgu trwy ddiddanwch.

Dywedodd Dr Gwenno Ffrancon, Cyfarwyddwr Academi Hywel Teifi:
“Mae Academi Hywel Teifi yn ffyddiog y bydd y gemau hyn yn fodd o gefnogi dysgwyr y tu allan i’w dosbarthiadau, ac yn fodd o atgoffa’r rheini ohonom sy’n llithro o dro i dro o’r ffurfiau cywir, a hynny trwy ddull cofiadwy iawn! Dwn i ddim beth ddywede Hywel Teifi o’n gweld yn troi at y cyfryngau newydd fel hyn, ond siawns y byddai’n cefnogi’n hymdrechion i gynnal safonau ac annog defnydd ar yr iaith trwy amrywiol gyfryngau. Gwarchodwr yr iaith Gymraeg yw Glew y Ddraig, ef sy’n cynnal safonau yn y gemau iaith hyn, ac yn sicr, mi roedd Hywel Teifi ei hun yn ddraig dros yr iaith.” 

Meddai yr Athro Iwan Davies, Dirprwy Is-ganghellor â gofal am yr iaith Gymraeg, Rhyngwladoli a Materion Allanol ym Mhrifysgol Abertawe:
“Mae Academi Hywel Teifi yn gwneud gwaith ardderchog, nid yn unig wrth hyrwyddo'r Gymraeg ym Mhrifysgol Abertawe, ond ar draws Cymru gyfan. Prifysgol â’i golygon tua’r dyfodol yw Prifysgol Abertawe, fel y gwelwch o’r ffaith ein bod wedi troi yma at dechnoleg newydd, gyfoes er mwyn hybu’r iaith. Nod Abertawe yw sicrhau y bydd ei myfyrwyr yn cael y gorau o ddau fyd – profiad Cymreig a Chymraeg mewn Prifysgol ag iddi gysylltiadau amlddiwylliannol a rhyngwladol.”

Un fenter o blith nifer yw hon sydd ar y gweill gan Academi Hywel Teifi ar gyfer 2011-12. Mae croeso i ddefnyddwyr lawrlwytho’r gemau i’w tudalennau gwe personol, gan gynnwys tudalennau Facebook a MySpace. Mae cyfarwyddiadau llawn yn cyd-fynd â’r gemau. Er mwyn profi’ch Cymraeg yn erbyn safonau Glew y Ddraig, neu er mwyn lawrlwytho’r gemau, ewch i:

· http://www.abertawe.ac.uk/academihywelteifi/gemauglew
· http://apps.facebook.com/gwleddglew/
· http://www.turnipstarfish.co.uk/games/gwartheggwallgof/ 


Am ragor o wybodaeth neu i drefnu cyfweliadau ayyb, cysylltwch â:

Dr Gwenno Ffrancon, Cyfarwyddwr Academi Hywel Teifi

Llinell ffôn uniongyrchol: 01792 602396

Ffôn Symudol: 07976 302780

Ebost: g.ffrancon@abertawe.ac.uk
